
ABSTRAK 

Ulul Albab merupakan sebuah generasi berakhlak dan memiliki kualiti yang baik 

menurut al-Quran. Melahirkan generasi masyarakat yang mempunyai ciri-ciri positif 

seperti kumpulan Ulul Albab merupakan suatu matlamat yang ingin dicapai dalam 

Islam. Terdapat 16 ayat di dalam al-Quran yang menyebut tentang kisah berkaitan 

generasi Ulul Albab daripada sudut latarbelakang sejarah dan akhlak serta keimanan 

yang dimiliki kumpulan  ini. Matlamat penyelidikan ini adalah untuk mengenal pasti 

pendekatan psikologi dakwah  yang digunakan oleh HAMKA dalam melahirkan 

generasi Ulul Albab yang kompeten menurut  tafsir al-Azhar, mengkaji penafsiran 

HAMKA terhadap ayat-ayat berkaitan Ulul Albab  dalam al-Quran dan membina 

sebuah model yang kompeten dalam melahirkan generasi Ulul   Albab berdasarkan 

tafsiran HAMKA dalam kitab tafsir al-Azhar. Kajian ini berbentuk kualitatif dengan 

berteraskan kepada kajian perpustakaan dan dokumentasi teks tafsir al-Azhar karangan 

HAMKA. Penyelidik menggunakan analisis secara deskriptif untuk menganalisis 

dokumen tafsir al-Azhar dan membentuk model Ulul Albab mengikut tafsiran 

HAMKA. Oleh demikian, dalam usaha untuk membangunkan generasi Ulul Albab yang 

kompeten, satu model dibina bersandarkan kepada tafsiran  HAMKA dalam kitab tafsir 

al-Azhar bagi membangunkan generasi masyarakat dan individu yang hebat selaras 

dengan keperluan era kontemporari. Berdasarkan  daripada model yang dibina,  

Malaysia dapat melahirkan lapisan generasi yang berfikiran kritis meliputi perspektif 

aqliyah dan naqliyah berlandaskan psikologi dakwah melalui lima elemen penting yang 

dianalisis daripada kitab tafsir Al-Azhar. 

Kata Kunci: Ulul Albab, Psikologi Dakwah, Tafsir al-Azhar, HAMKA 

BAB 1  

PENDAHULUAN 

1.1 Latar Belakang Kajian 

Al-Quran merupakan sumber wahyu yang diturunkan oleh Allah kepada 

Rasulullah buat rujukan dan pedoman umat nabi Muhammad SAW. Al-Quran 

diciptakan dengan bahasa tersendiri dan menggunakan dialek bahasa yang tidak sama 

dengan dialek yang digunakan oleh orang Arab pada ketika penurunannya (Ghafar, 

2006). Penzahiran mukjizat al-Quran adalah bukti ayat kebenaran yang diturunkan 

sebagai panduan kepada umat manusia agar mengikut jalan yang lurus (Ghafar, 2006). 

Sebanyak 16 kali perkataan Ulul Albab atau Ulil Albab telah disebut di dalam 

ayat al-Quran berdasarkan 10 surah (Arief Efendi, 2014). Penekanan serta pengulangan 

perkataan ini menunjukkan bahawa kepentingan utama didalam membina prospek Ulul 

Albab dalam usaha membentuk generasi unggul berdasarkan penguasaan ilmu 

pengetahuan dan ketinggian akal fikiran. Merujuk kepada Kamus al-Marbawi, 

perkataan Ulul Albab daripada sudut bahasa berasal dari dua perkataan iaitu Ulu dan 

Albab (Danial, 2015). ‘Ulu’ bermaksud mempunyai atau memiliki manakala ‘Albab’ 

pula bermaksud pati, akal yang bersih dan hati (Danial, 2015). Perkataan ‘Albab’ ini 

merupakan kalimah jama’ yang berasal dari kata dasar lubb (Danial, 2015).  

Ulul Albab dinyatakan didalam al-Quran sebagai satu golongan manusia yang 

diberikan keistimewaan (gifted) (Danial, 2017). Mereka diberikan hikmah, 

kebijaksanaan dan pengetahuan mendalam terhadap sesuatu ilmu. Pemupukan generasi 

awalan ke arah Ulul Albab dapat memberikan impak positif didalam pembangunan 

sosial masyarakat kontemporari. Generasi ini menjadikan pegangan agama sebagai 

sandaran untuk menuju kehidupan yang diredhai Allah SWT.  Akal fikiran yang 

dikurniakan Allah SWT digunakan dengan baik dalam diri generasi Ulul Albab. 

Golongan ini juga diistilahkan sebagai ulama’ ensiklopedik, mahir didalam ilmu fardu 

ain dan fardu kifayah (Danial, 2017) serta memiliki dua kekuatan iaitu zikir dan fikir 

(Danial, 2015).  

Pendekatan zikir dikaitkan dengan ketinggian keimanan, ketaatan kepada 

ibadah, pengawalan emosi dan pemantapan sumber rohaniah individu (Danial, 2015). 

Zikir juga memainkan peranan penting di dalam membentuk sahsiah diri, individu dan 




